
Әдептілік – тәрбие бастауы
       
Мақсаты: - Оқушыларды адамгершілікке, қарапайымдылыққа, кішіпейілділікке, әдептілікке, еңбексүйгіштікке, сыпайылыққа, өз халқының  салт-дәстүрін үйрене отырып, жаман әдеттерден аулақ болуға тәрбиелеу. Оқушыларды әр ортада өзін ұстай білуге тәрбиелеу;
- Оқушыларға эстетикалық тәрбие беру. Кішіпейіл де қарапайым, сымбатты да әдемі болуға тәрбиелеу;
Дүниетанымдарын кеңейту. Адам бойындағы ұнамды, ұнамсыз қылықтарды ажырата отырып, әдеп әліппесін бойына дарыту, тіл байлығын, таным белсенділігін арттыру.

Әдісі: Саяхат сабақ («Жерұйыққа» сапар)

Көрнекілігі: Өсиет сөздер, мақалдар, слайд, әдептілікке байланысты суреттер.
                    
Сабақтың барысы:

I. Ұйымдастыру кезеңі

Шаттық шеңберін жасау. Балалар бір-бірлеріне жақсы тілектер айтады (Бүгінгі күн сәтті өтсін! Жолың болсын! Денің сау болсын! т.б)

II. Негізгі кезең

I. Кіріспе.  Мұғалім сабақтың тақырыбы мен әдіс-тәсілдері туралы айтып өтеді.

1-жүргізуші. Жер бетінде жанға жайлы бір жұмақ орын бар деседі, оны көру әркімнің маңдайына жазылмаса керек. Ол «Жерұйық» - деп аталады. Онда адамдар ауырмайды, 100 жасқа дейін, тіпті одан да ұзақ өмір сүреді. 

2-жүргізуші. Барша төңіректе жайқалып, қалың майса шөп өседі. Өзендер мөп-мөлдір, тап-таза болып ағады. Ал көгілдір көлдерде балықтар шоршып жүзеді. Адамдар мұң мен жауласу дегенді білмейді. Үлкендер ізетті, кішілері құрметті. 

1-жүргізуші. Онда бәрі тең, бәрі бақытты, бәрі тату дос. Халықтар өзара соғыспайды. 

2-жүргізуші. Алайда, бұл жердің қайда жатқанын ешкім білмейді. Білімді, саналы ұрпақ қана «Жерұйыққа» қоныстана алады. 

1-жүргізуші. Бүгін біз сол «Жерұйыққа» сапар шегеміз. «Жерұйыққа» жету үшін бірнеше аялдамаларға тоқтаймыз. Әр аялдамада әр түрлі тапсырмалар бар. 

2-жүргізуші. 1 аялдама. «Ойталқы». Бұл аялдаманың тапсырмасы: тәрбие сағатымызға байланысты «әдептілік» дегенді қалай түсінесіз?  Ал енді осыған байланысты ойларыңызды ортаға салыңыздар. 

1. Әдептілік - әдемілік. Әдепті адам әдемі. Ол өзінің дұрыс киінуі, сыпайы сәлемдесуі, өзін - өзі күте білуімен әдемі. 

2. Әдептілік дегеніміз өзін-өзі кез-келген ортада ұстай білу. Ол әдемі болмаса да, өзін-өзі ұстай білсе әдепті. 
3. Үлкен кісілерге «Ассалаумағалейкум» деп амандасып, амандығын, денсаулығын сұрау парыз. Дұрыс амандасудың адамгершілік, имандылық мәні бар. Иманы жоқтың ұлты жоқ. 

4. Әдептілік дегеніміз – адамның қаншалықты мәдениетті екенін аңғартатын қасиеті. Сол себепті адамдар өзінің бойындағы адамгершілік деңгейін дұрыс көрсетуі тиіс. 

5. Қазіргі таңда адамдар бойынан әдептілік белгісін көп көре бермейміз. Әдептілік негізінен отбасында алған тәрбиеге тікелей байланысты. 

6. Әдептілік дегеніміз – үлкенді сыйлау, кішіге көмек көрсету. Қоғамдық орындарда өзін әдепті ұстай білу. 

7. Әдептілік дегеніміз – жаман қасиеттерден аулақ болу, жирену. Мысалы өтірік айтпау, ұрсыспау, ұрлық жасамау. Керісінше шыншыл, адал, қайырлы болу. 

1-жүргізуші.  Жарайсыңдар, балалар! Өз ойларыңды ортаға сала отырып, келесі аялдамаға да жетіп қалдық. «Ұлағатты сөздер» аялдамасы.                             
          
2-жүргізуші. Бұл аялдамада әрқайсыларыңыз әдеп туралы мақал-мәтел айтып, оның мағынасын түсіндіресіздер. 

1. Әдепті бала – арлы бала,
Әдепсіз бала – сорлы бала.

2. Жаманға айтқан ақылың, далаға атқан оқпен тең.

3. Жақсы адам – елдің ырысы, 
Жақсы жар – жанның тынысы.

4. Жақсы бала ата-ана басын төрге сүйрер, 
Жаман бала ата-ана басын көрге сүйрер.

5. Әдепті елден әдепті бала туады.

6. Үйрен жақсы әдептен, 
Жирен жақсы әдеттен.

7. Әдептілік, ар, ұят - 
Адамдықтың белгісі.

8. Мейірімділікті анадан үйрен, 
Әдептілікті данадан үйрен. 

9. Әдептің не екенін, әдепсіз адамды көргенде білесің.

10.  Сыйла үлкен, кісіні,
 Қамқорлыққа ал кішіні,
 Сақта көше тәртібін,
 Бағдаршамның ал тілін.
 Әдепті қыл бұл ісіңді
 Тазалап жүр тісіңді.

1-жүргізуші. Құрметті оқушылар келесі аялдама «Құпия хаттар». Бұл аялдамада мынадай хаттар бар екен. Қане, сол хаттарды оқып шығайық.
 
1 хат. 1-жүргізуші. «Құрметті достар! Менің көршімнің бір баласы бар. Өзі өтірікші, көзбе – көз өтірік айта қояды. Менімен күнде келіп ойнағысы келеді. Мен онымен дос болып бірге ойнайын ба, әлде..?»
Ал, балалар, осы балаға кеңес берейік.  

2 хат. 2-жүргізуші. «Құрметті достар! Менің бір досым бар. Өзі мақтаншақ. Бірге жүргенде үй-іші туралы айтады, нәрселерін, қылығын айтып, бөсіп мақтанады. Бірақ ойынды жақсы ойнайды. Мен осы баламен дос болайын ба, айтыңыздаршы?»
Құрметті оқушылар, өз ойларыңызды айтыңыздар.
 
3 хат. 1-жүргізуші. «Құрметті достар! Партада менімен бірге бір бала отырады. Үйінде ойнап-ойнап, тапсырмасын орындамай жазбай келеді. Мұғалім сабақ сұрағанда қысылады, сабақ айтпайды. Тапсырманы менің дәптерімнен көшіріп алады. Мен бермесем, «Сен сараңсың»-дейді. Мен не істеуім керек?»
Балалар, мына балаға не дейсіздер? 

2-жүргізуші. Мін, балалар, ең жаман әдет өтірік айту, мақтану, мақтаншақтық, амал дос болу, біреудің еңбегін елемеу, мұндай жаман әдеттен аулақ болуымыз керек.        

1-жүргізуші. Біз, балалар, «Жерұйық» жеріне адалдықпен, кішіпейілділікпен, қарапайымдылықпен, өсек-өтірік, мақтаншақтық, ұрлық сияқты қасиеттерден аулақ болып қана жетеміз. 

  «Бой жазайық» аялдамасы. Бәріміз мына фигураларға қарайық. Барлығымыз, қонақтарда да бір фигураны таңдайық. Алдарыңыздағы қағазға бейнесін салыңыздар. 

   

· Сен әрқашан да белсендісің, әрі басшысың.
  
 
              -  Сен жұмысты ұнатасың, оқуды әсіресе Ағылшын тілін.



              -  Сенің көңіл-күйің жақсы, сен бақыттысың.


	
·  Сен ойлап тапқышсың, ой - өрісің кең (сенде ғажайып ойлар көп,              
	күш – жігерге толысың)


   - Сен досшыл адамсың, Сенің көп достарың бар. 



1-жүргізуші. Келесі аялдама. «Түйін» «Мектепте»
1. Мектепте киетін киіміңнің таза болуын қадағала.
2. Оқу құралдарың түгел болсын.
3. Мектепке кешікпей кел, себепсіз сабақ жіберме.
4. Мектепке кіргенде барлық адамдармен амандас.
5. Мектеп мүлкіне ұқыптылықпен қара.
6. Сыныпқа кірерде бірінші мұғалімге сосын сыныптасыңа сәлем бер.
7. Сабақты бар зейінмен тыңда.
8. Оқушылар ережесін сақта.
 
2-жүргізуші. «Көшеде»
1. Көшеде жүргенде үлкеннің алдын кеспе.
2. Көшеге қоқыс тастама.
3. Көшеде айқайлап сөйлеме.
4. Қоғамдық көлікте өзіңді дұрыс ұста.
5. Үлкендерге, балалы аналарға орын бер.
6. Көшеде қатты күлме. 

     1-жүргізуші. «Үйде»
1. Ата-анаңды ренжітпе.
2. Үй ішіне көмектес.
3. Үйге келген қонаққа қонақжайлық көрсет.
4. Тамақты асықпай іш, рахмет айт.
5. Телефонмен сөйлескенде алдымен амандас.
6. Қонақтан бұрын тамаққа қол созба.
7. Төсегіңді, киіміңді, өз заттарыңды өзің жина.

2-жүргізуші. «Мәдени орындарда» 
1. Театрға, кинотеатрға уақытынан кешікпей бар.
2. Театрда отырған адамның алдынан арқаңды беріп өтпе. 
3. Қыз баланы бірінші өткіз.
4. Бас киіміңді, сырт киіміңді шешіп отыр.
5. Мәдени орындарда бей-берекет тамақ жеме. 
6. Кірерде немесе шығарда итермелеме.
7. Спекталь немесе концерт, сеанс бітпей орныңнан тұрып, шығып кетпе. 

2-жүргізуші. Балалар, біз міне «Жерұйыққа» жету үшін бірнеше аялдамаға тоқтап тапсырмаларды орындадық, біз жеттік деп ойлаймын. Біз енді ұзақ өмір сүреміз, жауласуды, ұрсысуды, реніш атаулыны білмейтін боламыз.
«Жерұйыққа» біз жай келмедік. Өзіміздің қандай ұрпақ екенімізді баяндауға келдік. Ол үшін барлығымыз сыныбымыздың әнін шырқайық.

1-жүргізуші. Құрметті қонақтар, ұстаздар, оқушылар! Біз бүгін «Әдептілік – тәрбие бастауы» атты тәрбие сағатымызда көп нәрсені ойымызға түйдік деп ойлаймын. Әсіресе үлкенді сыйлау, кішіге құрмет көрсету, сәлемдесе білу, кішіпейілдік, мәдениеттілік, сыпайылық, дұрыс киіну сияқты қасиеттерді бойымызға сіңіріп, әдепті болуға шақырамын!  

Қорытынды: — Балалар, біз бүгінгі сабағымызда - әрекетімізде әдептілік, сыпайылық жайлы сөйлестік. Әдепті, сыпайы балалар айналасындағыларға жағымды, сүйкімді екенін түсіндік. Әрдайым әдепті, сыпайы болуға, кездескен адамдармен амандасуды, кешірім сұрауды, «өтінемін» деген жылы сөздерді үнемі айтуға үйренейік.

